
IL-ĦDAX-IL PARLAMENT

KUMITAT MAGĦŻUL TAL-KAMRA

(RI-KODIFIKAZZJONI U KONSOLIDAZZJONI TA’ LIĠIJIET)

Laqgħa Nru. 1
L-Erbgħa, 10 ta’ Marzu, 2010
Il-Kumitat iltaqa' fil-Palazz, il-Belt Valletta, fis-7:30 p.m.

Talba
THE CHAIRMAN (Onor. Franco Debono):  Nibdew l-ewwel laqgħa ta’ dan il-Kumitat Magħżul tal-Kamra dwar ir-Rikodifikazzjoni u Konsolidazzjoni ta’ Liġijiet.  Hawn qbil biex membri tal-media jkunu jistgħu jieħdu xi ritratti u filmati tal-ewwel parti tal-laqgħa?  (Onor. Membri: Iva)

Il-permess ingħata.

THE CHAIRMAN:  Wara li jien u l-membri ta’ dan il-Kumitat iltqajna b’mod informali l-ġimgħa l-oħra, illum qed tkun l-ewwel laqgħa uffiċjali ta’ dan il-Kumitat Magħżul.  Bħala l-ewwel item fuq l-aġenda għandna “Rendikont dwar il-proċess ta’ Ri-kodifikazzjoni tal-Liġijiet ta’ Malta”.  U magħna għandna lil Dr. Vanni Bruno li huwa espert f’dan il-qasam biex jagħtina daqsxejn general overview tas-sitwazzjoni.  

L-Onor. Josè Herrera.

ONOR. JOSÈ HERRERA:  Li xtaqt ngħid hu li aħna diġà qua kumitat iltqajna b’mod informali biex wieħed jibda jistrada dan il-kumitat.  Peress li kienet laqgħa informali fejn iddiskutejna t-Terms of Reference ta’ dan il-kumitat, ma naħsibx li kien l-iskop li wieħed jieħu l-Minuti ta’ dik il-laqgħa.  Illum din hija laqgħa formali u naħseb huwa opportun li jinżammu l-Minuti bħas-soltu.  U naħseb li jkun opportun ukoll illi inti, bħala chairman, jew is-Segretarja tal-Kumitat taqralna x’inhi l-aġenda tal-lum, biex nimxu b’mod formali mal-aġenda.  



Rendikont dwar il-proċess ta’ rikodifikazzjoni tal-liġijiet ta’ Malta

THE CHAIRMAN:  Kif diġà għedt, l-iskop hu li jkollna general overview tas-sitwazzjoni tal-liġjijiet ta’ Malta, biex imbagħad inkunu nafu minn fejn se jkun il-punto di partenza tagħna.  U naħseb li jkun utli at this stage, illi Dr. Bruno jagħtina daqsxejn informazzjoni .....  L-Onor. Jose’ Herrera.

ONOR. JOSÈ HERRERA:  It-terms of reference ta’ dan il-kumitat huwa pjuttost wiesgħa kif hawn miktub fil-mozzjoni.  Għal min hu nteressat, tajjeb li jkun jaf - u naħseb hija ħaġa tajba li l-poplu in ġenerali jkun jaf, għaliex saru kummenti u anke riflessjonijiet fil-media lokali fuq ix-xogħol ta’ dan il-kumitat - x’inhu l-iskop ta’ dan il-kumitat.  L-iskop ta’ dan il-kumitat huma tlieta; li jiġu mħassra liġijiet li llum saru anakronistiċi u m’għandhom ebda relevanza għal-lum - jiġifieri liġijiet li maż-żmien tilfu l-portata tagħhom - u hawnhekk irridu nitkellmu jien, iċ-Chairman u l-Onor Zammit Dimech jekk għandniex niddibattu wkoll xi sentenzi li ngħataw mill-Qorti Kostituzzjonali jew mill-Qorti Ewropea illi mpinġu fuq il-liġijiet tagħna u nieħdu deċiżjoni fuqha; issir kodifikazzjoni tal-liġijiet kollha biex ma jkollniex spettezzar ta’ liġijiet u li l-liġijiet eżistenti ta’ suġġetti li jixxiebħu jiġu amalgamati f’liġi waħda.  Dan huwa bażikament it-Terms of Reference.
THE CHAIRMAN:  F’dan il-kuntest xtaqt inżid ukoll li mhux biss il-kodiċijiet eżistenti, però naħseb għandna wkoll nikkonsidraw u nħarsu lejn sistemi legali barranin u jekk għandniex inżidu l-kodiċijiet.  Per eżempju jekk illum għandux ikollna l-kodiċi tal-Liġi Marittima.  Jiena diġà tajt daqqa t’għajn lejn sistemi oħrajn, per eżempju kodiċi ta’ liġijiet ambjentali.  Naħseb illi taħt dan it-titolu wkoll għandna nikkonsidraw dan l-aspett.  Jiġifieri l-kodiċijiet li għandna eżistenti humiex biżżejjed jew jekk għandniex inżidu oħrajn.  

ONOR. FRANCIS ZAMMIT DIMECH:  Biex inkompli ma’ dak li konna qegħdin ngħidu l-aħħar darba - naturalment Dr. Bruno ilu jsegwi dan il-proċess għal ħafna snin u b’modi differenti u niftakru anke jaġġorna l-Liġijiet ta’ Malta b’mod manwali wkoll – huwa li wieħed jagħmel stocktaking tal-liġijiet, però preċiżament bi skop ta’ rikodifikazzjoni.  Dak huwa parti mir-remit prinċipali li għandna hawnhekk.  

Din mhix kwestjoni faċli.  Jiena kont esprimejt anke f’kumitati fejn saru tentattivi fejn f’każ minnhom partikolari kien limitat għall-Kodiċi tal-Kummerċ u ieħor dwar jekk Malta għandux ikollha l-Kodiċi rigward id-Dritt Internazzjonali Privat.  U għandek bżonn l-expertise għax din mhix kwestjoni biss li tgħid liema huma l-liġijiet kummerċjali - biex noqgħod fuq dak l-eżempju - li llum għandu l-pajjiż, però dawk li mhumiex fil-kodiċi kummerċjali.  Li naturalment huwa numru vast ħafna.  Però jekk imbagħad dawn se tgħaqqadhom f’kodiċi wieħed, trid tara jekk għandekx definizzjonijiet ta’ parti li jikkonfliġġu ma’ parti oħra, jekk tridx tarmonizza, jekk tridx taqbad partijiet u toħroġhom ....  Jiġifieri dan il-kumitat se jkollu bżonn għajnuna ta’ expertise kbira.  

U qed nagħmel dan il-ħsieb fil-bidu, għax naħseb hawn fejn jista’ jagħtina ħafna pariri Dr. Bruno u jgħidilna ftit x’qed jiġri.  Għaliex dan il-kumitat ma naħsibx li jista’ jirnexxielu jagħmel wisq aktar, milli jagħti xi linja ta’ policy.  Ħalli nsemmi ftit eżempji sempliċi minn dak li għedna fil-laqgħa informali.  Aħna nistgħu nduru l-lista ta’ kapitoli kif inhuma eżistenti u ngħidu li huwa evidenti jew li almenu jidher prima facie li hemm għall-argument 10, 20 minnhom – biex ma nagħtix numri kbar, jista’ ikun hemm iktar u jista’ ikun hemm inqas – li issa għamel żmienhom.  Jiġifieri aħna nindikaw x’għandu kważi jinħareġ ‘il barra mill-kapitolu.

ONOR. JOSÈ HERRERA:  Jiena naqbel perfettament ma’ dak li qed tgħid.  Għamel dibattitu korrettement l-Onor. Debono meta ġie intervistat u qal li wieħed irid jiddibattiha din – u naħseb li għandu raġun.  Jekk ikun hemm sentenzi mogħtija mill-Qorti Kostituzzjonali tal-pajjiż jew Qorti ta’ Drittijiet tal-Bniedem ta’ Strasbourg u tgħid per eżempju li hemm xi liġi li mhijiex konformi mal-liġijiet tagħna, taħseb li għandna niddibattuha f’dan il-kumitat?  Jien għandi l-opinjoni tiegħi imma qed nistaqsi.

ONOR. FRANCIS ZAMMIT DIMECH:  Jiena nemmen dejjem li aħna għandna nimxu bit-terms of reference li tana l-parlament.  

ONOR. JOSÈ HERRERA:  Fil-mozzjoni hawn miktub dawk il-liġijiet li “m’għandhomx relevanza għal-lum jew huma anakronistiċi”.  Jekk ikollok il-Qorti Ewropea tad-Drittjiet tal-Bniedem jew il-Qorti Kostituzzjonali li tiddikjaralek provvediment ta’ liġi mhux konformi mal-konvenzjoni jew mal-liġijiet tagħna, dak mhux anakronistika jew m’għandix relevanza għal-lum?  Jiena qed nistaqsik mhux qed nimponi fuqek.  Qed nistaqsi x’inhi l-opinjoni tiegħek.

ONOR. FRANCIS ZAMMIT DIMECH:  Bil-kelma “anakronistika” jiena nifhem li għandek liġi li titkellem fuq xi qasam ta’ negozju li llum ħadd m’għadu jipprattika.

THE CHAIRMAN:  Per eżempju kapitolu 7 u kapitolu 8 tal-Liġijiet ta’ Malta dwar il-Bejgħ taċ-ċereali u dwar il-bejgħ tal-faħam tal-Ħaġra...

ONOR. FRANCIS ZAMMIT DIMECH:  B’dak li nifhem anakronistiku.  

THE CHAIRMAN:  Jiġifieri milli qed nara jiena f’kapitolu 8 “bil-kejl bl-ingrossa ...”

ONOR. FRANCIS ZAMMIT DIMECH:  Jien ma naħsibx li kien parti mir-remit. Issa ma jfissirx li mhix ħaġa tajba li l-eżekuttiv ...  

Jiena ngħid li huwa difett fis-sistema tagħna jekk tingħata sentenza mill-Qorti Kostituzzjonali ta’ Malta – ħalli nibda billi nillimita ruħi għal Malta għal mument – jew mill-Qorti Ewropea tad-Drittijiet tal-Bniedem, però fuq każijiet li huma direttament imtella’ minn persuni residenti jew ċittadini ta’ Malta - għax ma nistgħux ngħidu imma din is-sentenza tfisser hekk, jekk Malta ma kenitx parti fil-kawża - li tgħid it-tali artiklu tat-tali kodiċi ta’ Malta mhuwiex wieħed li jirrispetta d-Drittijiet tal-Bniedem li għal xi raġuni jew oħra ma jaqblux mal-Kostituzzjoni ta’ Malta jew mal-Konvenzjoni Ewropea, xi ħadd must take note, f’dan ilkoll naqblu.  

Naturalment trid issir emenda li tirrispetta dak li jkun intqal, speċjalment jekk tkun appell finali, però fl-istess ħin isiru dawk ir-rimedji l-oħrajn kollha meħtieġa li l-eżekuttiv jidhirlu xierqa.  Issa aħna għandniex nissuġġerixxu dan, jiena naħseb li nkunu qegħdin immorru lil hinn mir-remit tagħna.  Imma se mai wieħed jista’ jagħmel dan l-appell li dan il-proċess, b’xi mod, għandu jsir.  F’xi livell għandu jsir.  

ONOR. JOSÈ HERRERA:  Bir-rispett kollu lejk Onor. Zammit Dimech, jiena ma naqbilx miegħek.

ONOR. FRANCIS ZAMMIT DIMECH:  Din hija kwestjoni ta’ jekk aħniex intra vires jew ultra vires biex inpoġġuha f’termini legali.

ONOR. JOSÈ HERRERA:  Jiena jidhirli li aħna qegħdin hawnhekk biex nagħmlu rakkomandazzjonijiet biex isir updating tal-liġijiet tagħna, biex inġibuhom konformi, nikkodifikaw u nneħħu dawk il-liġijiet li huma antikwati u li huma ħżiena.  Jiena nħoss illi m’hemm xejn ħażin jekk ikun hemm xi sentenza ta’ portata nazzjonali li tista’ tinċidi fuq il-leġislazzjoni tagħna - aħna mhux se nilleġislaw u mhux qed ngħidlek illum jew għada - illi forsi nagħmlu xi seduta ‘l hawn u ‘l hinn biex nikkonsidrawha f’dan il-kumitat.  Ma naħsibx li mmorru barra mir-remit.  Però jekk għandna dubju, naħseb li ċ-chairman għandu jingħata l-mandat minn dan il-kumitat illi jikkomunika ma’ min għandu jikkomunika, biex wieħed jiċċara l-pożizzjoni tagħna.  

ONOR. FRANCIS ZAMMIT DIMECH:  Naqblu li ċ-chairman jikkomunika u skont il-gwida li jingħata nimxu bħala kumitat.  Jekk qed nifhem tajjeb se jikkomunika mhux biex nagħmluha bħala mansjoni ta’ kull sentenza li ngħatat s’issa jew li se tingħata fil-futur, imma jekk aħna forsi b’inizjattiva ta’ wieħed mill-membri tal-kumitat għandniex nagħżlu xi sentenzi partikolari u dak li jirriżulta mis-sentenzi, jkunu parti mir-rakkomandazzjonijiet tagħna.  Qed ngħid hekk għaliex inkella jekk nagħmluha iktar wiesgħa, ċ-ċans ta’ gwida li nagħmlu hekk ikun inqas.  

THE CHAIRMAN:  Dr. Vanni Bruno.

DR. VANNI BRUNO:  Jekk nista’ immur oltre dak li qal l-Onor. Herrera, naħseb illi ċ-chairman – hawnhekk nissuġġerixxi biss – jista’ ukoll jitlob jekk ir-remit ta’ dan il-kumitat jistax jitwessà ukoll fis-sens li jekk hemm liġi anakronistika, per eżempju Kapitolu 7 li għadna kif semmejna, mhux biss ikollu d-dritt itajjarha, imma jekk jidhirlu, jissostitwiha b’liġi aktar moderna.  Għax skont ir-remit li hemm bħalissa ....

THE CHAIRMAN:  Dik għandha tkun funzjoni importanti tal-kumitat, li tkun tista’ tissuġġerixxi ovvjament l-emendi.

ONOR. JOSÈ HERRERA:   Xtaqt inkun naf – u naħseb kemm l-Onor. Zammit Dimech kif ukoll iċ-Chairman it-tnejn taqblu miegħi – jekk hemmx xi terms of reference mibgħuta jew mogħtija lilek jew jekk hemmx xi struttura fi ħdan il-Ministeru tal-Ġustizzja u l-Intern biex wieħed jaġġorna l-liġijiet u jipprova jikkodifika l-leġislazzjoni li hemm spettizzati ‘l hawn u ‘l hinn.  Dak li xtaqna nkunu nafu minn għandek u x’inhu jagħmel il-Ministeru tiegħek?

DR. VANNI BRUNO:  Ħalli nispjega ruħi u nispjega l-preżenza tal-kollega tiegħi Dr. Marie Louise Gatt.  L-e-mail li rċevejna aħna titkellem fuq “ikollu dritt jitlob pariri u servizzi legali mill-Avukat Ġenerali u mill-Justice Unit”.  Mela kemm jien kif ukoll il-kollega tiegħi aħna impjegati bħala konsulenti mal-Ministeru tal-Ġustizzja u l-Intern, però l-kuntratt li għandna rigward il-liġijiet li jidhru fuq il-website huwa kuntratt kompletament separat li m’għandu x’jaqsam xejn mal-Justice Unit.  

Infatti aħna t-tnejn flimkien, if anything, konna dħalna f’dan il-kuntratt mal-Ministeru tal-Ġustizzja u l-Intern ferm qabel ma wieħed ħolom bil-Justice Unit.  Mela in poche parole please allow me ngħidilkom xi ħaġa.  Meta ngħidu l-Justice Unit, aħna ngħinu u nagħtu pariri u nifformolizzaw x’jista’ isir u ma jsirx, qegħdin titkellmu fuq tnejn minn nies, dan mhux xi ħaġa li bl-avukati ż-żgħar li għandna fil-Justice Unit aħna nistgħu niddelegaw dak ix-xogħol.  Ix-xogħol li għandu x’jaqsam mal-website tal-Laws of Malta huwa aħna t-tnejn u ma niddelegawhx.

THE CHAIRMAN:  Jiġifieri meta qed tgħid intom it-tnejn ...

DR. VANNI BRUNO:  Għax għandna kuntratt speċifiku li m’għandu x’jaqsam xejn mal-Justice Unit.  

THE CHAIRMAN:  Jiġifieri l-kuntratt tagħkom huwa direttament mal-ministeru.  

DR. VANNI BRUNO:  Imur lura għaż-żmien ta’ meta kien għadu Ministru tal-Ġustizzja, l-Onor. Michael Refalo.  Biex nagħti ftit storja malajr, malajr.  Dak iż-żmien kien inħass il-bżonn illi jintbagħat CD bil-liġijiet aġġornati bl-Ingliż ġewwa Brussell.  Ġejt avviċinat jien, għax jien kont dejjem iffissat illi nżomm il-liġijiet aġġornati bil-karti nfilsati kif l-Onor. Zammit Dimech jiftakar sew.  My knowledge ta’ IT kienet limitata u l-kollega tiegħi li konna naħdmu flimkien il-Corinthia Group li kienet esperta fl-IT, għedtilha li għandna proġett, eċċ., eċċ., eċċ. u hemmhekk beda.  L-ewwel ħaġa li kellna nagħmlu - dan kien fl-1996 u l-Liġijiet ta’ Malta li kien hawn kienu aġġornati sal-1984 – huwa scan ta’ dawk il-liġijiet kif kienu.  Għamilna scan tal-liġijiet kollha u l-Avviżi Legali li ħarġu mill-1984 sal-1996, aġġornajna kollox u għamilna dan l-imbierek CD.  

Sussegwentement ġie ssuġġerit li nagħmlu l-Liġijiet bil-Malti wkoll, eċċ.  Imbagħad sussegwentement ġie Dr. Austin Gatt bħala Ministru tal-Ġustizzja u qal:  Jiena mhux CD irrid għax sakemm noħorġuha, ma tibqax aġġornata u tiġi out-dated.  Mhux talli hekk, talli issa rridkom tagħmlu wkoll is-sussidjarja li qatt ma saret.  

Bħalma tafu, jiena miġnun fuq dawn l-affarijiet u fuq din m’għedtx le. Il-kollega tiegħi ġieli qaltli li impossibbli dan, imma kkonvinċejtha.  Dik l-ewwel ħaġa biex nispjega let’s not talk about Justice Unit, we’re talking about two individuals and these two individuals have to help out.  Having said that oqogħdu żguri li nagħtu 101% mhux 100% apparti mill-mansjonijiet tagħna l-oħra fil-Justice Unit, eċċ. eċċ.  Però jekk hemm riċerka xi ssir, trid issir minn għandna.  Dan mhux xogħol li aħna niddelegawh lill-avukati żgħar li għandna l-Justice Unit għax huwa separat.  

Ħalli niġu għad-dunque.  F’dan il-kuntratt li aħna għandna, aħna naħdmu id f’id mal-Imħallef Giuseppe Mifsud Bonnici li huwa Law Commissioner.  Dak kollu li jidher fuq il-website inkluża l-kumpilazzjoni tas-sussidjarja li appuntu wasalna chapter... (Interuzzjoni).

Jiena fuq din il-biċċa xogħol mhux se nidħol fil-merti tal-gvern jew il-parlament għandux jaġġorna u jagħmel liġi ġdida tal-iStatute Law Revision Act.  Jiena nista’ ngħid l-istat ta’ fatt illum.  L-istat ta’ fatt illum huwa li dak li jidher fuq il-website huwa kollu b’poteri li jingħataw lil Law Commission - u hemm Law Commissioner provdut bil-liġi -.... 

ONOR. JOSÈ HERRERA: Min hu ċ-Chairman?

DR. VANNI BRUNO:  Il-Prin Imħallef Emeritus Jo Jo Mifsud Bonnici u qabel kien Dr Edgar Mizzi.  Jiena ħdimt ukoll taħt Dr Edgar Mizzi. 

ONOR. JOSÈ HERRERA: Nistgħu nkunu nafu min huma l-membri tal-Law Commission?

DR. VANNI BRUNO: Mhux kwestjoni ta’ membri.  Hemm Law Commissioner, u aħna...

ONOR. JOSÈ HERRERA:  Jiġifieri Law Commissioner wieħed biss hemm? Jo Jo Mifsud Bonnici?  Huwa l-Law Commissioner u mbagħad huwa jaħdem tramite voi. 

DR VANNI BRUNO:  Iva tramite l-kuntratt li għandna.  Yes work horses for want of a better word..

ONOR. JOSÈ HERRERA:  Jien mhux qed nikkritikak.  Fuqek u fuq il-kollega tiegħek ma nistax naqbad, ara biss taħseb li għandi xi kritika fuqek, anzi prosit...

DR VANNI BRUNO:  L-istat ta’ fatt huwa dak.  In fatti fl-iStatute Law Revision Act jidher bħala l-ewwel liġi...

ONOR. JOSÈ HERRERA:  Skużani daqxejn.  We’re going to have to use you over these years.  Jiġifieri mhux biex indejquk imma għax għandna fiduċja fik.  U allura, every now and then nistednuk biex tiġi tkellimna ftit, ikollna issues partikolari u mhux nimponu fuqek imma nistednuk biex tiġi tispjegalna xi affarijiet.

DR VANNI BRUNO:  Bil-qalb kollha.  Issa bil-ftit esperjenza li għandi f’dan il-qasam, I would like - ladarba dan huwa l-ewwel meeting – li l-ewwelnett nispjega, li jiena, kif qed naraha, m’hemmx konflitt bejn dan is-Select Committee u l-Law Revision Commission.  To start with, il-Law Revision Commission għandha d-dritt biss li tneħħi liġijiet anakronistiċi, però ma tistax temendahom jew ma tistax tissuġġerixxi lill-parlament li jiġu sostwiti jew le.  Dan is-Select Committee għandu l-funzjoni li jista’ jbiddel, il-law commission għandha dritt tikkodifika imma dan il-kumitat forsi għandu aktar żmien li jara x’hemm bżonn li jiġi kkodifikat....

ONOR. JOSÈ HERRERA:  What is the topic you are analyzing at the moment?  Which section of the law are you analysing?
DR VANNI BRUNO:  At the moment we are 100% on the compilation of subsidiary legislation.  

ONOR. JOSÈ HERRERA:  Civil or public?

DR VANNI BRUNO:  All.  Aħna nimxu according to chapter.  Per eżempju, let me tell you when codification takes place.  Last December u fil-bidu ta’ Jannar ġiet in vigore l-liġi tal-Authority for Transport in Malta Act.  Issa dak l-att qal, isma; minn meta niġi in vigore, jien dawk ir-regolamenti kollha li saru taħt is-Civil Aviation Act, taħt il-Malta Transport Authority Act u taħt dak li kien qabel il-Malta Maritime Authority Act se jispiċċaw minn hemmhekk and they are as if made under this new act.  Mela aħna kellna litteralment nittrasportawhom kollha taħt iċ-chapter il-ġdid, nagħtuhom numerazzjoni ġdida, niċċekkjaw cross references eċċ.  Issa ħalli niftiehmu jien, splitting hairs, nara diffikultà.  Why? Għax per eżempju,...

ONOR. JOSÈ HERRERA:  Jiġifieri intom ma tieħdux topic u tattakkawh, imbagħad tieħdu topic ieħor.  Jiġifieri you treat all the laws in general.  Huwa importanti li nkunu nafu kif tiffunzjonaw.  U mbagħad you report it to Giuseppe Mifsud Bonnici and then he reports to the Minister?

DR VANNI BRUNO:  I don’t think so.
ONOR. JOSÈ HERRERA:  Ix-xogħol tagħkom kif jispiċċa jsir liġi?  Giuseppe x’jagħmel bih?  Jirriferih lill-Parlament? Lil Attorney General?

DR VANNI BRUNO:  No, no we don’t change laws.  (Interruzzjonijiet)

THE CHAIRMAN:  Ħalli nġib eżempju, il-Code of Police Laws.  Per eżempju, wieħed mill-aktar kodiċijiet li fih liġijiet... (Interruzzjonijiet)  Meta l-aħħar li ġie rivedut?  

DR VANNI BRUNO:  L-aħħar li ġie emendat kien ġie emendat mill-parlament, mhux rivedut.  Issa l-parlament emendah b’ċertu mod u manjiera dan l-aħħar, li issa fadal forsi ħames jew għaxar artikoli kollox, lanqas huwa kodiċi, daqshekk...

ONOR. JOSÈ HERRERA:  Imma għadek ma rrispondejtnix.  Ix-xogħol tagħkom bħala Law Revision, mela intkom tagħmlu r-riċerka, tipprovaw tneħħu l-ispettizzar mil-liġijiet kollha li hawn sussidjarji, tagħtu suġġerimenti li dawn jiġu rikodifikati fil-liġi prinċipali tagħna, u mbagħad tgħadduhom lill-Commissioner li huwa appuntat skond il-liġi.  Jiena xtaqt inkun naf, il-Commissioner imbagħad - li huwa l-Prim Imħallef Giuseppe Mifsud Bonnici - wara li tagħtuh dan l-input, x’jagħmel bih?

DR VANNI BRUNO:  Jgħid iva jew le u jidher fuq il-website tal-Laws of Malta.   

ONOR. JOSÈ HERRERA:  Imma hemm xi proċedura li dan li qed tgħidu intom, jiġi sottomess lill-gvern biex imbagħad il-gvern jieħu l-legislative common sense tiegħu u jilleġisla fuqu? 

DR VANNI BRUNO:  Le, għax il-liġi - l-istatute law revision act - tagħti d-dritt lil-Law Commissioner jagħmilha mingħajr ma jiġi l-parlament.

ONOR. JOSÈ HERRERA:  Jiġifieri inti qed tgħid li l-law commissioner għandu l-poter li jirrikodifika l-liġijiet kollha ta’ Malta mingħajr....  Tista’ tgħidilna liema hu s-section tal-liġi?  

Inti qed tgħid li l-Commissioner għandu d-dritt li jirrikodifika l-liġi sussidjarja ta’ Malta f’kodiċijiet?  Mhux qed ngħidlek li le u għalhekk li ltqajna miegħek għax inti l-espert fil-materja u qed nistaqsik biex inkunu nafu.

DR VANNI BRUNO:  Ir-risposta hija iva.  Artiklu 4 tal-Att ta’ l-1980 dwar ir-Reviżjoni tal-Liġijiet Statutarji jgħid li “Fil-qadi ta’ funzjonijiet tagħha taħt dan l-Att, il-Kummissjoni” - illum-il ġurnata mhux kummissjoni imma commissioner – “jkollha s-setgħa li tħalli barra liġijiet statutorji kollha jew partijiet mil-liġijiet statutorji espressament, li tikkonsolida f’liġi statutorja waħda żewġ liġijiet statutorji jew iżjed pari materia.”  

Allura l-kummissjoni m’għandiex bżonn tmur il-parlament.  Li tikkonsolida flimkien, li tibdel l-ordni tal-artikoli, li żżid marginal notes u diversi...

ONOR. JOSÈ HERRERA:  Imma fil-prattika qed isir dan?  Jiġifieri l-law commissioner qiegħed jirrikodifika l-liġijiet tagħna?

DR VANNI BRUNO:  No, no, jirrikodifika le.  Il-commissioner jikkonsolida li jfisser li jkollok żewġ liġijiet pari materia li jagħmilhom f’waħda.  Fis-sussidjarja dak li qed jagħmel.  

ONOR. JOSÈ HERRERA:  Tista’ per eżempju, mhux illum jew għada, imma at one point in time terġa’ tiġi mistieden - forsi daqs xahar jew xahar u nofs ieħor - biex tagħmlilna dokument ta’ x’ġie rikodifikat over the last 18 months?  

DR VANNI BRUNO:  Nista’ ngħidlek issa stess.

ONOR. JOSÈ HERRERA:  Jiġifieri għandek xi dokument x’tgħaddilna?  Li xtaqtek tgħidli – mhux biex nikkritika – imma you are on the defensive li m’għandekx għalfejn.  Aħna, bħala kumitati l-oħra tal-parlament, għandna d-dritt li niskrutinaw dak li jkun għaddej.  Hija normali.  

Issa aħna hawnhekk - biex nagħmilha ċara lilek għax hawnhekk bl-ebda mod m’aħna la qegħdin nikkritikaw lilek u lanqas lill-commissioner, anzi qed nieħdu gost li qed tagħmlu x-xogħol tagħkom - parti mix-xogħol tagħna huwa dak li nakkwistaw tagħrif b’mod formali.  Issa jien nixtieq, ma naħsibx li tista’ tagħtihielna llum, ġentilment qed nitolbuk – mhux qed nordnalek għax m’għandix dritt – li within a month forsi nerġgħu nibgħatu għalik u tagħmlilna dokument ta’ 2, 3 jew 4 paġni u tgħidilna per eżempju, matul dawn l-aħħar 18-il xahar jew sentejn fhiex kien jikkonsisti x-xogħol tagħkom?  X’ġie risenjalat bħala leġislazzjoni, liġijiet spezzettati li ġew magħquda, dak it-tip ta’ xogħol.  Dan mhux qed nagħmluh biex nikkritikawk imma biex ikollna din l-informazzjoni.  Taqbel miegħi Sur President? 

THE CHAIRMAN: Naqbel.  Biex nkunu nafu x’inhu l-istat tal-liġijiet bħalissa.
DR VANNI BRUNO:  Dak li pprovajt nispjega huwa li meta inti għedt x’għamel il-commissioner u jiena għedtlek li nista’ ngħidlek issa stess, għax dak li għamel il-commissoner għamlu għax aħna ħdimna fuqu u għamilnih aħna.  U allura jiena llum nista’ ngħidlek eżatt dak li l-commissioner aċċetta li jkun ikkonsolidat u dak li m’aċċettax, because the groundwork was done by us.  Għalhekk naf bl-amment.  

Per eżempju, ir-regolamenti kollha li saru taħt il-Commissioner for Lands Act, li joħorġu varji kull sena, aħna kkonsolidajnihom flimkien....

ONOR. JOSÈ HERRERA:  Imma huwa problema għalik?  Jiena persważ - u naf għax jien qiegħed fil-kamp legali kif qiegħed ukoll il-kollega tiegħi - għax li nisma’ fuqkom huwa pożittiv u li għamiltu ħafna xogħol utli.  Jiġifieri don’t get me wrong, imma dan huwa parti mit-Terms of Reference tagħna li jkollna idea, anke biex nitgħallmu aħna kif se mmexxu.  Qed tifhimni Dottoressa?  (Interruzzjonijiet)  

Però jiena ġentilment se nitolbok u se nagħtik iż-żmien kollu u mhux qed nordnalek, imma qed nitolbok ġentilment, li per eżempju, within a month or a month and a half’s time we would like you to come here - jekk ikun irid iċ-Chairman għax jien noqgħod għal dak li jiddeċiedi hu - biex tagħtina din l-informazzjoni, għax tinteressana.

DR VANNI BRUNO:  Ta’ dak li ġie ikkonsolidat...  Prinċipali ma ġie kkonsolidat xejn. (Interruzzjonijiet)  Prinċipali l-aħħar li saru kien li kien hemm liġijiet anakronistiċi, per eżempju, Treaty of Peace with Italy (Ordinance) tal-1945 li quite rightly il-kummissarju deherlu – and we suggested it – li għandna nħalluhom barra mil-law revision.  Kellek per eżempju, Treaty of Peace with Japan (Ordinance), dawn kienu ħarġu bħala ordinanzi, bħala liġijiet.  What I’m trying to say is li l-poter tal-iStatute Law Revision Act to omit legislation which is spent or has had its effect.  
THE CHAIRMAN:  Jiena xtaqt nagħmel mistoqsija oħra li hija rilevanti mal-mistoqsija li għamel l-Onor. Herrera.  Apparti l-poteri naxxenti minn dak l-att li qed tagħmel riferenza għalih inti, imbagħad apparti l-poteri fihom infushom li joħorġu minn hekk, jekk dawk il-poteri ġewx eżerċitati u kif?  Jiġifieri jekk inti qed tgħidilna li f’dawn l-aħħar snin ma ġie kkonsolidat xejn mil-liġi prinċipali, allura aħna rridu nkunu nafu fiex wasal il-proċess biex aħna naraw minn fejn...

ONOR JOSÈ HERRERA:  Jekk ġentilment tagħmlilna dan ir-rapport - mhux qed nippretendi li tagħmiluli għada - forsi fi żmien xahar, anke jekk nibgħatu għalik u tgħidilna li tixtieq ftit aktar żmien, mhux problema, tikkomunika mas-segretarja tagħna u tgħidilha li għandek bżonn aktar żmien.  Imma jkun fl-interess tagħna, bħala kumitat parlamentari watchdog fuq dawn l-affarijiet, li inti tagħtina briefing.  Dak li qed nitlob.

DR VANNI BRUNO:  Bil-qalb kollha.  Imma nerġa’ ngħid li main legislation, atti tal-parlament, dak (Interuzzjoni) .......

THE CHAIRMAN:  La kodifikat u lanqas konsolidat xejn.

DR VANNI BRUNO:  Bqajna kif konna.  Per eżempju, il-Money Laundering Act, strictly speaking should be in the criminal code.  

ONOR. JOSÈ HERRERA:  Jien tkellimt fil-parlament u għamiltha ċara – l-opinjoni tiegħi kienet ċara daqs il-kristall – li jiena jidhirli li l-liġi per eżempju, tal-Money Laundering, il-Liġi tad-Drogi Kapitlu 101, dawn huma kollha liġijiet li fl-opinjoni umli tiegħi, bin-natura tagħhom stess, għandhom jifformaw parti integrali mill-Kodiċi Kriminali.  Għaliex le?

DR VANNI BRUNO:  Naqbel miegħek perfettament.  L-unika ħaġa li I feel ill at ease hija li nispiċċaw – kif għandna diġà – b’Kodiċi Kriminali li jkollu artikoli 355AAA, 355...(interruzzjonijiet)

THE CHAIRMAN: Se mai jkollna teknika li naqbdu u nagħmlu r-renumbering totali tal-Kodiċi.  (interruzzjonijiet)

DR VANNI BRUNO:  It is not within the terms of reference here.

ONOR. JOSÈ HERRERA: Sur President inti taf, li l-ewwel parti tal-Kodiċi Kriminali tagħna tittratta reati speċifiċi, għandek l-omiċidju, serq, vjolenza, stupru, kollox.  Fl-esperjenza tiegħi u tal-kollega tiegħi l-Onor. Debono, ma nkunx qed ngħid ħmerijiet jekk ngħidlek li bejn 15 u 20% tal-kawżi kollha kriminali li jsiru quddiem il-qrati tagħna jittrattaw id-drogi.  Mela dan huwa reat li llum irid jiġi definit jekk hux kriminali.

THE CHAIRMAN:  U jekk tippermettili għandna wkoll il-White Slave Trafficking.

ONOR. JOSÈ HERRERA:  Anke dik ukoll.  Dawn huma affarijiet li jridu jiġu ri-introdotti.  U nħeġġukom li tirrikonsidrawhom dawn l-affarijiet.

THE CHAIRMAN:  Xtaqt nagħmel punt ieħor, jekk tippermettuli.  Din hija l-ewwel laqgħa tagħna u ovvjament aħna qegħdin nifhmu daqxejn x’inhi s-sitwazzjoni biex inkunu nistgħu we map ir-rotta li se nkunu qegħdin naqbdu.  U jekk naraw li r-renumbering ma’ jaqax taħt ir-remit tal-kumitat ovvjament nistgħu nitolbu wkoll li r-remit ikun jista’ jitwessa’ bħal per eżempju li nkunu nistgħu nissuġġerixxu emendi.  

ONOR. JOSÈ HERRERA:  Jiena l-kritika li għandi, mhux lejk, Dr Bruno.  Li qed jiġri huwa – u din xi ħaġa li ilni nqajjimha ħafna - li l-liġijiet li huma ta’ portata super-importanti, per eżempju, il-liġi tad-droga, money-laundering, white slave trafficking eċċ, huma liġijiet ta’ meta l-Kodiċi Kriminali ġie fformolat.  Dan kien hemm l-idea li jkollok Kodiċi Ċivili, Kodiċi tal-Kummerċ eċċ biex kollox ikollok ġo kodiċi.  Għalfejn?  Biex dak li jkun, ikun jista’ jirregola ruħu u jkun jaf x’inhuma l-liġijiet.  

Issa matul iż-żmien ġew ikkreati ħafna liġijiet sekondarji u li huma ta’ ftit importanza, imma ġew ikkreati liġijiet li jirriflettu realtajiet tal-perjodu u li għandhom forsi importanza aktar minn liġijiet oħra li huma diġà kontenuti fil-kodiċijiet tradizzjonali, imma li aħna jidhrilna li żgur għandhom jiġu kodifikati fil-kodiċijiet tradizzjonali.  Bħal per eżempju, dawn il-liġijiet li semmejt.  Hemm oħrajn per eżempju, qegħdin fil-Kodiċi Ċivili.  Ħafna emendi fuq il-family law, fuq il-kwestjoni tal-fostering u affarijiet oħra li huma kunċetti u ideat ġodda li huma ta’ natura ċivili li jridu jiġu inseriti fil-kodiċijiet rispettivi tagħhom.  U dan huwa l-iskop ewlieni u primarju ta’ dan il-kumitat.  

DR VANNI BRUNO:  Onorevoli, naqbel miegħek perfettament.  Biss nixtieq nagħmel osservazzjoni waħda biss.  Jiena minn meta kont l-università kont nemmen fil-kodifikazzjoni, kont nara l-liġijiet Taljani, Codice della Caccia, Codice della Pesca, Codice Stradale, kollox codice u dejjem kont infattwat b’din l-idea.  Illum-il ġurnata, much to my disappointment ngħid jien, nirrealizza li s-sistema Ingliża, li they have specialised legislation on specified subjects…(interruzzjonijiet)

ONOR. JOSÈ HERRERA:  Imma the English Law is different because in England they have the common law.  Common Law is different from our system.  (Interruzzjonijiet)  Dik mhijiex is-sistema tagħna, allura se naqgħu fiha?  They are statute.

DR VANNI BRUNO:  May I finish the argument please?  Ara mbagħad, li naqbel dawk li huma ta’ natura kriminali, il-money laundering u dawk li semmejna, irridu nieħdu ħsieb ħaġa waħda.  L-ewwel ħaġa li l-kodiċi tagħna se jiġi b’ħafna artikoli AAA, AAB, eċċ.

THE CHAIRMAN: Dik hija problema ta’ renumbering li ma toħloqx.. (interruzzjonijiet)

DR VANNI BRUNO:  Jekk inti ma tagħmilx a table of variances....(interruzzjonijiet)

THE CHAIRMAN:  Dr Bruno huwa tekniku aktar minni.  Table of variances, fejn ikun hemm table fejn tgħid dak l-artikolu antik b’dak in-numru llum ġie dak.  

ONOR. JOSÈ HERRERA: Qas għandek għalfejn tagħmel hekk.  Taqbad tirrinumera l-affarijiet.  Imma jien ma naqbilx li f’pajjiżna llum ikollok kodiċi kriminali li jirrapreżenta biss 60% tal-liġijiet kriminali fil-pajjiż. Meta oriġinarjament kien jikkombina ġo fih il-qafas leġislattiv penali kollu. Dik hija problema li rridu nindirizzawha u għalhekk hawn dan il-Kumitat għax il-Parlament qed jibgħat dan il-messaġġ u din hija l-viżjoni tal-gvern, aċċettata mill-oppożizzjoni u hekk irridu nimxu.  Qed nibgħatu għalik għax dan huwa parti mix-xogħol tiegħek.  

DR VANNI BRUNO:  Naqbel imma tridu tieħdu ħsieb li there can be these pitfalls.  

THE CHAIRMAN:  Dr Bruno l-kwestjoni tan-renumbering naf biha.  L-unika problema li tinqala’ imma hemm bżonn li kif inhu llum - mingħajr ma ninserixxu dawn li qed ngħidu - fejn hemm ammont sostanzjali ta’ liġijiet ta’ natura kriminali li qegħdin imferrxa f’diversi biċċiet ta’ leġislazzjoni.  Kif qiegħed il-kodiċi llum - kif għedt inti stess – artiklu AZ, artiklu 355AU, jiġifieri naħseb li diġà it is highly overdue li jkun hemm renumbering.  

L-importanti li jkun hemm din it-table of variances li għedtu intom.  Għax jekk jien għandi sentenza tal-Qorti Kriminali tal-lum u tagħmilli riferenza għall-artikolu 30, u fir-renumbering se tiġi artikolu 32, jien irid ikolli dik it-table biex immur u nsibha.  Imma dik ma tridx tkun xi ħaġa projbittiva biex isir dan il-proċess.  M’għandniex ma nagħmlux dan il-proċess, għax irridu nagħmlu r-renumbering.

ONOR JOSÈ HERRERA:  Bid-dovut rispett jien ma nħossx li l-kompitu ta’ dan il-kumitat...  Dan il-kumitat, l-ewwelnett se jkun hawn - Josè Herrera għandu 47 sena se jixjieħ, joħroġ bil-pensjoni u joqgħod imur jistad għall-kaħli, l-Onor. Franco Debono li huwa iżgħar minni, forsi għaxar snin oħra jkun f’xi forum internazzjonali jaqdi lill-pajjiżna barra - u dan il-kumitat se jibqa’ għaddej.  Għax il-missjoni li għandu dan il-kumitat tant hija vasta, li lanqas nimmaġina li tista’ ssir f’sena jew f’leġislatura waħda.  

Aħna se nibdew bil-mod, m’għandniex għaġġla, però Dr Bruno se nagħmililek ċara - u naħseb li fuq din jaqbel miegħi perfettament il-President ta’ dan il-kumitat - naħseb li għandna d-dritt li bħala parlament nidderiġuk għax għandna l-longa manus tal-parlament u għandna l-mandat tal-parlament.  Li l-viżjoni tal-Parlament Malti hija dak li qed ngħidu, li fejn huwa possibbli - mhux qed ngħidlek li kull statut li hawn f’Malta - imma in substanzia, fejn qed nitkellmu ma’ leġislazzjoni ta’ portata li hija ta’ natura kriminali għandha tiġi inserita fil-Kodiċi Kriminali Kapitlu 9.  

Jekk hija liġi importanti ta’ natura ċivili, Law of persons and Law of things, u qiegħda spezzettata fi statuti, il-viżjoni tal-Parlament Malti u tal-Gvern Malti, b’koerenza mal-Oppożizzjoni hi, li dawk l-istatuti jiġu inseriti fil-Kodiċi Ċivili għax dik hija s-sistema tagħna senjalata minn żmien Sir Adrian Dingli u niftaħru biha.  

THE CHAIRMAN:  U għandna nħarsu ‘l quddiem lejn forsi l-ħtieġa li noħolqu kodiċijiet ġodda. 

ONOR. JOSÈ HERRERA:  F’dan il-Kumitat irid ikollna udjenzi u nistiednu nies intiżi u jkollna battibekki għax at one point in time l-leġislazzjoni tagħna għal dik li hija company law, partnership law u financial services, għal dak li huwa l-Kodiċi tal-Kummerċ ukoll irid jiġi rivedut.  Irid jiġi rivedut, issa mhux qed ngħidlek li se jsir issa jew għada imma wkoll irid jiġi rivedut inkella ideoloġikament se noħorġu at a tangent minn kif bdejna.  Qed tifhem x’qed nipprova ngħid?  Għalfejn qed nagħmlu dan kollu?  L-idea hi biex niffaċilitaw l-affarijiet għal xejn iżjed u biex naġġornaw.

DR VANNI BRUNO:  Onorevoli meta konna qegħdin nitkellmu fuq l-età, jekk Alla jrid jien se nagħlaq 61 f’Awwissu li ġej, voldieri se nkun spiċċajt qabilkom.  Jiena naqbel, tifhmunix ħażin, però malli nitkellmu – għax għandi ċerta esperjenza - fuq ir-renumbering nibda ninkwieta because it is very difficult.  Hija diffiċli għax mhux imbilli tirrinumera u tagħmel table of variances, imma trid toqgħod attent fuq il-cross references għax jista’ ikun li meta inti tikkodifika l-Money Laundering fil-Kriminal u f’liġi oħra għandek riferenza oħra għall-Artikolu 4 tal-Money Laundering Act...

ONOR. JOSÈ HERRERA:  We have to do it slowly and avoid them, m’hemmx għaġġla.  Jiena naħdem fil-Kriminal u fiċ-Ċivil, meta niġi biex nagħti parir lill-klijenti tiegħi fuq akkużi li huma biss ikkontemplati f’liġijiet statutorji u mhux fil-Kodiċi Kriminali, jien niġġennen.  U jiġġennu l-Imħallfin u l-Maġistrati tagħna li jimplimentaw il-liġi.  

THE CHAIRMAN:  Wieħed mill-iskopijiet hu li jkun hemm armonizzazzjoni.  Ħalli ngħidlek f’liema sens.  Per eżempju, għandek ċerta reati u pieni abbinati magħhom.  Taħt ċerta liġi li tkun saret f’ċerta żmien għandek reat li huwa serju li jġib miegħu piena li hija baxxa, imma meta tqabblu ma’ reati oħra li mhumiex daqshekk serji fil-kodiċi, jġorru piena ħafna aktar ħarxa. 

DR VANNI BRUNO:  M’hemm l-ebda dubju li aħjar ikollok bħat-Taljani, Codice Alberghiero.  Ċioè jekk l-avukat għandu kwestjoni li għandha x’taqsam mal-hotels, dak huwa d-dokument li jrid jara u mhux irid jara l-Kapitolu 1 sal-kapitolu 500 biex jara .......

THE CHAIRMAN:  ....jekk hemmx xi dispożizzjonijiet imxerrdin fil-liġijiet.  

ONOR. JOSÈ HERRERA:  Jiena qiegħed nagħmel din ir-rakkomandazzjoni, li minflok ma jkollna l-kodiċijiet tradizzjonali, jinħolqu oħrajn li jikkomprendu ċertu soġġetti ta’ portata. 

THE CHAIRMAN:  Jiena kont qed nara xi affarijiet, u fost diversi ġurisdizzjonijiet li rajt, se nsemmi dak tal-Istat ta’ California. Dawn għandhom 29 kodiċi li jikkomprendu l-major areas of law.  Issa forsi aħna nistgħu niddeċiedu li jkollna 20.  (interruzzjonijiet)

DR VANNI BRUNO:  Imma meta dawn il-500 kapitolu inti tirriduċihom f’kodiċijiet, se jiġu ħafna inqas minn 500.  (interruzzjonijiet)

ONOR. JOSÈ HERRERA:  Naqbel miegħek.  Imma rridu nagħmluha ċara li what is intrinsically civil law, what is intrinsically commercial law and what is intrinsically criminal law have to be recodified in the traditional code inkella naqbdu u niżmantellaw il-kodiċijiet.  

Dan għax illum il-kodiċi kriminali sar sekondarju, il-Kodiċi Ċivili u Kummerċjali saru sekondarji.  Dawn il-liġijiet iridu bilfors jiġu inseriti.  Jekk ma jiġux inseriti l-kodiċijiet tradizzjonali se jispiċċaw.  Mhux qed neskludu l-possibilità li jkollok dak li qed tgħid inti, però mhuwiex tajjeb li f’pajjiż żgħir bħal Malta - bħalma semmejt inti - jkollna 500 kapitolu tal-Liġijiet ta’ Malta.  Ħalli nitkellmu ċar u tond.  

THE CHAIRMAN:  Forsi għas-seduta li jmiss nisimgħu lill-ex-Prim Imħallef.  Dr Vanni Bruno nirringrazzjawk tal-għajnuna kbira li tajt lil dan il-kumitat.

Fit-8.25 p.m. id-diskussjoni kienet interrotta u l-laqgħa tal-Kumitat ġiet aġġornata.

